
⁂

	Уг номыг “Болор дуран” шалгуураар шүүсэн болно. 

	Программтай танилцах бол сурталчилгаа дээр товшиж холбоос руу орно уу.

1971 онд Нобелийн Энх тайвны шагнал хүртсэн ХБНГУ-ын канцлер

	Вилли БРАНДТ

	 

	НОБЕЛИЙН ШАГНАЛ ГАРДАН АВАХДАА ХЭЛСЭН ҮГ

	 

	1971 оны Нобелийн Энх тайвны шагналыг улс төрд одоо ч идэвхийлэн зүтгэж буй нэгэнд хүртээхээр шийджээ. Тэгэхлээр энэ нь түүнийг нэгэнт хийдгээ хийсэн гэж үзсэндээ бус, цаашдын тууштай зүтгэлийг нь угтуулан үнэлсэн хэрэг биз ээ!

	Баяр талархлаа илэрхийлэх завшаан өчигдөр надад нэгэнт тохиосон учир өнөөдөр би манай үеийн энх тайвны бодлогын талаар яръя гэж бодож байна. Өөрийнхөө туршлагаас болон манай орон энэ талаар юу хийж чадах тухайд би яръя. Түүнчлэн бид Европтоо, улмаар Европ тивээсээ халин дэлхий дахины тусын тулд хийгүүштэй зүйлсийг ч хөндье. Энэтхэг, Пакистаны хооронд дэгдсэн шинэ дайн биднийг хэчнээн арчаагүй байгааг илчилсэн тухай дурдах ч бага хэрэг.

	Би өөрийнхөө тулгуур зарчмыг юуны өмнө тов тодорхой цохон тэмдэглэе. Энэ бол дайн улс төрийн бодлогын хэрэгсэл хэрхэвч байх ёсгүй гэсэн зарчим. Дайныг хязгаарлах төдий бус, бүр ул мөргүй арилгах тухай ярих нь зүй. Энх тайвны төлөө хүлээх хамтын хариуцлагаас ангид үндэсний ашиг сонирхол гэж өнөөдөр байх учиргүй. Энэхүү эрүүл саруул бодол санаанд л аливаа гадаад бодлого үйлчлэх ёстой юм. Гадаад бодлого өөрөө европын болон даян дэлхийн аюулгүй байдлын төлөө хэрэглүүр гэдэг утгаараа түгшүүртэй байдлыг намжааж, улс гүрний хил хязгаар дамнасан хэлхээ холбоог хөхиүлэн дэмжихэд чиглэдэг.

	Гадаад хэргийн сайд Вальтер Шеель бид хоёрын санаа нэгтэй баримталдаг байр суурь гэвэл энх амгалангийн төлөө байгаагаа ярьж тунхаглах төдийгөөр хязгаарлалгүй, энхийг цогцлон буй болоход идэвхтэй оролцохын тулд хичээнгүйлэх явдал юм. Дайн хийх, энх тайвныг хамгаалах гэсэн хэллэг, ойлголтыг аваад үзэхэд л энх тайван гэдэг маань өөрөө бидний байнгын зорилт байх учиртайг ухаарах аваас түүний төлөө хэчнээн их хүчин чармайлт хэрэгтэй нь тодорхой болно.

	Дайныг хэрхэн эсэргүүцэх тухай асуудал Европын уламжлалын нэгэн хэсэг бөгөөд Европ тив угаасаа ийм асуулт тавих үргэлжийн аян шалтагтай явж ирсэн юм. Шударга энх тайвны төлөө үйлсийн ашиг сонирхлыг өдөр тутам хамгаалахыг эрмэлзэж байдаг улс төрчид өмнөх үеийнхээ бүрдүүлэн буй болгосон оюун санааны хүч чадлаас эрч хүч авч, тэр үйлсийн төлөө санаатай болон санамсаргүйгээр зүтгэдэг билээ.

	Бидний ёс суртахууны болон нийгмийн ойлголтууд хоёр мянган жилийн туршид Христийн сургаалаар хэвшин тогтжээ. Энэ бол "шударга дайн" буюу "bellum justum"-ын тугийн дор хэчнээн будилаантай ч гэсэн дэлхий дахинаа энх амгаланг тогтоохын төлөө шинэ шинэ оролдлого, хүчин чармайлт үргэлж гарсаар ирсэн гэсэн үг.

	Бидний хүч чадлын хоёр дахь эх булаг бол хүмүүнлэг ёсон түүнчлэн сонгодог гүн ухаан юм. Иммануэл Кант үндсэн хуульт улсуудын холбооны (конфедераци) тухай өөрийнхөө үзэл санааг өнөөгийн бидэнд үлэмж тодорхой ойлгогдох үгсээр томьёолсон бөгөөд тэр бээр, хүмүүн өөрөө хэзээ нэгэн цагт улс түмнүүдийн жинхэнэ эрхэнд нийцүүлэн нэгдэх, эсвэл мянга мянган жилийн явцад буй болгосон соёл иргэншлээ хэдхэн цохилтоор сүйтгэн бүрэлгэх гэсэн хоёр сонголтын өмнө аяндаа тулгарна: тэр цагт л, эрүүл саруул ухааныхаа хүчээр аль хэдийн хийчих ёстой байсан зүйлээ аргагүйн эрхэнд автан байж хийхэд хүрнэ хэмээн айлдсан байна.

	Гурав дахь хүчирхэг эх булаг бол өөрийн улсын болон түүнээс ч өргөн хүрээнд нийгмийн шударга ёс буй болгохыг эрмэлздэг социализм юм. Түүнийг шаардлага нь ёс суртахуунт хууль цааз зөвхөн бодгаль иргэдийн хооронд л тогтон үйлчлэх ёстой гэсэн ойлголт.

	Энх тайвны бодлого бол бодитой эрүүл зорилт. Би ч гэсэн өөрт ноогдсон арга хэрэгслийг ашиглан улс орондоо хийгээд дэлхий дахинаа эрүүл саруул ухаан бодол ялан дийлж байхад тус нэмрээ оруулахыг хичээж ирсэн билээ. Учир нь эрүүл саруул ухаан бидэнд энх амгаланг авчирдаг бол эрүүл бус бодлого дайн, түгшүүрийг даллан дуудаж байдаг юм. Дайн нэгэнт ratio биш, харин ultima irratio болон хувирчээ. Ийм ч учраас энх тайвны төлөө бодлогыг л энэ цаг үеийн хамгийн Бодит бодлого гэж би үзэж байна.

	Герман оронд 12 жилийн турш Бодит бодлого хэмээн онцгой гайхуулан нэрлэж ирсэн тэрхүү улс төрийн бодлого өнөөдөр хоосон хуурамч зүйл байсан нь илчлэгдэж байна. Эдүгээ бид өөрсдөдөө болон дэлхий дахинд хүлээн зөвшөөрч болохуйц тэнцвэрийг олохын төлөө ажиллаж байна. Хэрвээ Герман орны хувьд улс төрийн бодитой мэдрэмж буй болох замыг би нээж чадсан гэж үзэх юм бол, тэр нь миний улс төрийн нөлөөний үр шим болж, тэр чанараараа би амьдралынхаа томоохон мөрөөдлийг биелүүлэв хэмээн баярлах сан билээ.

	Сайн герман хүн үндсэрхэг үзэлтэн байж болохгүй гэдэг үгийг би Герман орондоо байхдаа үргэлж хэлдэг бөгөөд түүнийгээ энд бас давтан хэлье. Сайн герман хүн бол Европт өөрийнхөө гүйцэтгэвэл зохих үүргийг биелүүлэх чадвартай байх учиртай. Европоор л дамжин Герман орон өөрөө өөрийгөө олж, түүхийнхээ бүтээлч хүч чадлыг эгүүлэн авчирна. Зовлон зүдүүр, сүйрэл ялагдлын гашуун туршлагаас өндийн боссон бидний Европ тив өөрөө эрүүл саруул ухааны нэгтгэн зангидагч хүч болсоор байх болно.

	Хүн төрөлхтөн өөрөө өөрийгөө сүйтгэн устгах аюул нүүрлээд байгаа нь зэрэгцэн орших асуудлыг угаасаа оршин тогтнохын гол асуудал болгосон билээ. Зэрэгцэн оршихуй нь амьдралыг авч үлдэх боломжийн олон хувилбаруудын нэг төдийгүй ерөөсөө цорын ганц боломж болон хувирчээ.

	Европт бид сүүлийн 25 жилийн турш чухам юутай тулгарч ирсэн бэ? Нэг талаар, гайхан биширмээр сэргээн босголтын ажил, нөгөө талаар байнгын түгшүүртэй байдал. Өрнө, Дорнын сөргөлдөөн бол Өрнөдийнхнөөс үнэндээ үүдэлтэй зүйл биш бөгөөд асар их хүч нөөцийг үргүй тарамдахад хүргэсэн. Энэ цаг үеийг би Берлиний нөхцөл байдлын дунд хамгийн хүчтэй мэдэрч өнгөрүүлсэн юм. Нэг зүйлийг би энд шууд нэмж хэлэхийг хүснэ. Яг тэрхүү маш "цэрэгжсэн" он жилүүдэд ч би өөрийнхөө зорилгыг энх амгаланг бататгахын төлөө үйлс хэмээн үзсээр ирсэн билээ. Энэ бол миний итгэл үнэмшил байсаар ирсэн юм. Берлин хотоос Өрнөдийнхөн гарч явсан бол тэндхийн хүн зоны хувьд туйлын золгүй хэрэг болох байсан төдийгүй ХБНГУ-д байтугай Баруун Европ, АНУ-д хүнд хохирол болох байсан бөгөөд энх тайванч байдалд ч аюултай уршиг учруулах байсан гэдэг нь эргэлзээгүй юм. Яг ийм байдал 1945 оны Сталины хаан боогдуулах ажиллагааны үед ч, 1958 оны Хрущевын тулган сүрдүүлэлтийн дараа ч тулгарсан билээ. Үргэлж миний зөв байсан гэж нотолдог, бүүр түүндээ итгэчихсэн байдаг хүмүүсийн тоонд би ордоггүй. Миний амьдралын туулсан замнал надад өөрийнхөө байр суурийг ямагт дахин дахин эргэцүүлж байхад сургасан юм. Тийм болохоор би аль залуугаасаа тийм үндсэн байр сууринаас хандаж, дотоод болон гадаад талдаа сайн хөршийн харилцаатай байхыг чухалчилж ирсэн билээ.

	Би Берлин хотын мээрийн хувьд ноцтой нөхцөл байдал бидний сэтгэлгээнд хэрхэн нөлөөлдгийг биеэрээ амссан билээ. Гэхдээ тийм эрс байдал энх тайвны төлөө байх шалтгаан болсон юм.

	1961-1962 оны хямралт жилүүдийн тухай зөндөө бичсэн байдаг. Гэвч би цөөвтөр зүйлийг нэмье. Берлиний хэрмийг барьсан явдал бол сая хүнтэй энэ хотын жам ёсоороо байсан нэгдмэл организмыг таслан хуваасны үнэнхүү утга учиргүйг харин ч илчилж өгсөн юм. Дараа нь түүний жигшүүрт уршиг олон хүний амьдралд гай түйтгэр болсон.

	Түүнчлэн энэхүү гүнзгий шарх дэлхийн улс төрийн хувьд ч сайнаар нөлөөлөөгүй. Өрнөдийн гүрнүүд Баруун Берлинийг хамгаалахын төлөө гуйвж дайвалгүй бат зогссон. Гэвч тэд хүссэн ч, хүсээгүй ч эсрэг тал нь ганцаараа Зүүн Берлинийг мэдэлдээ байлгаж буйтай эвлэрэхээс өөр аргагүй байсан билээ. Берлиний хана цөмийн зэвсэгтэй их гүрнүүдийг заагласан шугам болон хувирсныг тус хотын Дөрвөн гүрний статусч өчүүхэн төдий өөрчилж чадаагүй. Тэгэхэд анхнаасаа хүлээсэн хамтын хариуцлагыг хамгаалахын төлөө Өрнөдийн гүрнүүд цэргийн хүч хэрэглэн дайн гарах эрсдэл үүсгэх ёстой гэж хариуцлага бүхий хүрээнийхний хэн нь ч шаардаагүй юм.

	Түүнээс гадна өчнөөн бурж чалчсан хүчгүйдлийн бас нэг өөр хувилбар ч байсан. Энэ нь хэрэгжүүлэх боломжгүй эрхзүйн байр суурь руу бухах явдал. Бодитойгоор тулгарснаас огт өөр нөхцөл байдалд л тохирох сөрөг арга хэмжээнүүдийг төлөвлөх. Хамгийн эгзэгтэй үед бүх зүйл өөрийн толгой дээр буух. Ийм үед хоосон чалчигчид юугаараа ч туслах билээ дээ.

	Хилэгнэн эсэргүүцэх нь зөв, тэгэх хэрэгтэй байсан боловч тэглээ гээд байдлыг өөрчилж чадахгүй байлаа. Берлиний хана байсан чигээрээ л үлдэж, хүмүүс түүнийг хүлцэн тэвчихэд хүрсэн бөгөөд жагсан эсэргүүцэгч залуусыг гайд дайруулчихгүйн тулд би цагдаагийн хүчийг дайчлахаас аргагүй болсон юм. Берлин рүү ирдэг замууд дээр саад тотгор тасрахгүй, Любекээс Чехословакийн хил хүртэл Герман орныг таслан хуваасан ангал улам гүнзгийрсээр л байлаа. Голо Манны томьёолсончлон "хөзрөөр наадах" тоглоом юунд ч хүргэсэнгүй. Хүмүүсийн төлөө ямар нэгэн зүйл хийж, энх тайвныг найдвартай сахья гэвэл улс төрийн боломжуудыг цоо шинээр сүвэгчлэн эргэцүүлэх шаардлагатай болсон билээ. Цөмийн зэвсэгтэй их гүрнүүдийн хоорондын өөрчлөгдөн хувирч байгаа харилцаа, эрс заагийг Кубын хямрал нэн хурц бөгөөд хүчтэйгээр харуулсан юм.

	1962 оны аравдугаар сарын эхээр би Ж. Ф. Кеннедитэй очиж уулзсан. Тэр бээр АНУ-ын эсрэг чиглэсэн пуужингийн баазуудын аюулын талаар надад ярьсан. Тэгэхэд аюул заналын тухайд буруу төсөөлөл төрсөн байхыг үгүйсгэх аргагүй юм байна гэсэн сэтгэгдэл надад төрж байлаа. Учир нь Берлиний орчим цэргийн асар их хүч төвлөрчхөөд байсан юм. Аравдугаар сарын 23-ны шөнө Ерөнхийлөгч Кубын талаар эрс шийдэмгий мэдэгдэл хийж үг хэлэхдээ хоёр ч удаа Берлиний байдалтай холбож ярьсан бөгөөд би ч түүнийг дэмжсэн билээ.

	Үнэхээр тэгэхэд бидний байгаа дэлхийн энэ хэсэгт бүх юм тайван өнгөрсөн. Кубын хямралыг хариуцлагаа ухамсарласан уужуу тайван байдлын хүчээр даван туулсан бөгөөд энэ бол маш чухал туршлага, эргэлтийн цэг болсон юм.

	Түүнээс хэдхэн долоо хоногийн өмнө би Харвардад зэрэгцэн оршихуйн тухай үг хэлсэн. Бодитойгоор өөртөө итгэх ухамсрын үүднээс авч үзвэл улс төрийн болон үзэл суртлын хувьд эсрэг тэсрэг үзэлтэнтэйгээ ойртохоос айх хэрэггүй гэдгийг би Берлиний туршлагадаа дулдуйдан мэдэгдсэн билээ. Одоо үеийн тодорхойгүй байдал биднийг бас тодорхойгүй байлгах ёсгүй. Хоорондоо ярьж, хэлэлцэж чадахгүй юм бол холбоо хэлхээ байгаад ч яах билээ дээ! Ярьж хэлэлцэнэ гэдэг маань ганц талын буулт хийлгэх бус, харилцан ойлголцохыг урьтал болгож хэлэлцээ хийнэ гэсэн үг. Тиймээс энхийн төлөө идэвхтэй тэмцэнэ гэдэг маань бидний оюун санааны болон материаллаг амьдрах чадварын удаан хугацааны сорилт байх болно.

	Дэлхийн дайны ирмэг дээр тулж очсоноос үүдсэн ухаарал маань нийт хүн төрөлхтнийг хамарч болох олон асуудал бидэнд нүүрлээд байгааг ч ойлгуулсан билээ. Энэ бол өлсгөлөн, хүн амын хэт өсөлт, байгаль орчинд заналхийлж буй аюул, байгалийн нөөцийн хомсдол зэрэг юм. Эдгээрийн цар хүрээг зөвхөн дэлхий мөхөх аюулд хүлцэнгүй хандагсад буюу бүр цаашилбал сөнөхийг нь таашаан хүлээгсэд л үгүйсгэж зориглох байх.

	Бидний амьдарч буй цаг үеийн эрдэмтэн мэргэд энэ тухай мэргэжлийн үүднээс авч үзвэл гайхамшигтай сайхан, маш чухал ном бүтээл туурвисаар байна. Эдгээрийг туурвигсад зөвхөн үзэл суртал, нийгмийн байгууллын системийн хоорондын эсрэг тэсрэгийн тухай төдийгүй, хүмүүний ирээдүйн талаар, цаашилбал ерөөсөө хүмүүнд ирээдүй гэж байна уу, үгүй юу гэдэг талаар түгшингүй бичиж байгаа юм. Мөн аль нэг улс гүрэн, улмаар тивийн хүрээ хязгаараас хэдийнээ хальсан зорилтуудын талаар ч хөндөн өгүүлж байна. Ийм учраас улс төрийн бодлого өөрөө шинжлэх ухааны хэрэгжилтэд ялангуяа баян хүчирхэг бөгөөд соёл иргэншлийн хувьд давуу гэгддэг гүрнүүд хамтран оролцох хэрэгтэйг харуулах болж байна. Үүнийг зөвхөн өөрийнхөө төлөө дагнан хэрэгжүүлэх улс орон байх учиргүй.

	Энх тайвныг зөвхөн хүч хэрэглэхгүй байх нөхцөл байдал хэмээн үзэж болохгүй. Миний дээр хэлсэн аврал авчрах хамтын ажиллагааг бид түүний урьдчилсан нөхцөл гэж ойлговол зохино. Энэхүү хамтын ажиллагаа энх амгалангийн урьдчилсан нөхцөл болоод зогсохгүй энх тайвныг цогцлоон бүтээхэд туслах ёстой. Учир нь хаана мөнөөх аврал авчрагч хамтын ажиллагаа байна вэ, тэнд энх амгалан оршиж цагийн аясаар итгэлцэл буй болно. Манай орон бол "их гүрэн" байхаа больсон бөгөөд байж ч чадахгүй. Гэвч эдийн засаг, шинжлэх ухааны хувьд гүрний дайтай болсон. Манай засгийн газар, сөрөг хүчин хоорондоо маргах зүйл байдаг хэдий ч дээр дурдсан хамтын ажиллагааг хэрэгжүүлэхэд хэзээ ч, хаана ч хэрэгжүүлэхэд бид бүгдээрээ бэлэн гэдгийг нотлон илэрхийлэх эрхтэй гэж би бодож байна.

	Эдүгээ энх тайвны судлал гэж нэрлэцгээж буй зүйлийн зарим аспектын талаар би нэгэнт ярьсан. Олон улсын бодлогын цоо шинэ чанар сүүлийн 10 гаруй жилийн дотор үнэхээр тодорхой болж байна. Үр шимгүй парадокс болсон хүйтэн дайн чухамдаа зөрчил мөргөлдөөнийг урьдчилан сэргийлж чадахгүй атлаа улс гүрнүүдийн хил хязгаарыг хөлдүү царцанги болгож, ямар ч гарцгүй байдалд оруулж байна. Харин хүмүүс онцгой аюулыг хяналтдаа авч, түгшүүртэй байдлыг саармагжуулан багасгаж байна. Кубад, Берлинд зөрчил мөргөлдөөнийг зохицуулж чадлаа. Де Голь, Никсон нар сөргөлдөөнийг бус, хамтын ажиллагааны чиг шугамыг сонгож, Брежнев, Косыгин нар ч Өрнөдийнхөнтэй өөрийнхөөрөө шинэ маягаар харьцахыг хичээх боллоо.

	Багаар яривал, би 8 жилийн өмнө Берлиний тэргүүн бургомистр байхдаа бяцхан алхам бол огт урагшлахгүй байхаас дээр гэдэг зарчмыг удирдлага болгон ажиллаж байсан юм. Олон жилийн турш тусгаарлагдмал байсан хэдэн зуун мянган төрөл садны хүмүүст нэвтрэх түр үнэмлэх олгож, Зул сарын баяраар бие биетэйгээ уулзан золгох боломжоор хангасан маань өнгөн талаас харахад тийм ч сүрхий утга учиртай биш юм шиг байж болох ч шинэ нөхцөл байдлыг мэдрүүлснээрээ туйлын хэрэгтэй, нөлөөтэй үйл хэрэг байсан юм. Учир нь байгаа байдлыг өөрийн биеэр танин мэднэ гэдэг түүнийг сайжруулахын удиртгал болох ёстой билээ. Зэрэгцэн оршихуй нь цаг үеийн шаардлага болох тухай Харвардад миний хэлсэн үгэнд дурдсан төсөөлөл, Гадаад хэргийн сайдын хувиар явуулсан үйл ажиллагаа, хоёр жил гаруйн өмнө хийсэн Засгийн газрын мэдэгдэл, Москва, Варшав, Берлиний гэрээ, хэлэлцээр зэрэг нь миний замнал тууштай, чиглэсэн зорилготой үйл ажиллагаа байсны гэрч юм. Хоосон хууртал, аялдан дагалдахын алинаас нь ч ангид замнал. Ерөөсөө би хэлсэн ярьснаа л хийх гэж хичээдэг хүн.

	Идэвхтэй зэрэгцэн орших бодлого бол айн бэмбэгэнэх, эсвэл гэнэн итгэмтгий байх явдлаас ангид хэрэгжих ёстой. Өрнөдийн эвсэл байсаар байна гэдгийг би мэдэж байна; энэ тухайд сөргөлдөгч талынханд ямар төөрөгдөл байх ёсгүй. Гэхдээ нийгэм, эдийн засгийн янз бүрийн байгуулалтай улс орнууд хоорондоо ноцтой зөрчилдөхөөс өөрөөр зэрэгцэн орших боломжгүй гэж үздэг бүтээлч бус зарчмыг бид хөсөр хаях ёстой.

	Хэн хэндээ хүч хэрэглэхгүй байх зарчимд тулгуурласан зэрэгцэн оршихуйг зохион байгуулж чадах аваас хамтын оршихуйн эхлэл тавигдана гэсэн үг. Харин үүнд шинэ маягийн загалмайтны аян дайны далд санаархлыг шургуулсан байваас хамтын оршихуйн тухай хүсэл эрмэлзэл бүтэлгүй болох нь ойлгомжтой. Үзэл суртлын эсрэгцлээс үүдэлтэй зааглал байсаар ирсэн бөгөөд байх ч болно. Гэвч үзэл суртал гэхээсээ илүү ашиг сонирхлын тухай түлхүү ярьж байвал тэр нь дэвшил мөн. Дорнод, Өрнөдийн харилцаанд монологийн оронд аливаа асуудлыг шийдэхийн төлөөнөө диалог явагдаж байваас урамтай бөгөөд урьдын адил эсрэгцэл оршсоор байлаа ч гэсэн хамтын сонирхлыг хөндсөн яриа хөөрөө болж байвал сайн хэрэг.

	Нийтлэг асуудлыг шийдвэрлэнэ гэдэг маань бүлэглэл холбоодын хил хязгаарыг үл харгалзан улс гүрнүүдийн утга учиртай хамтын ажиллагаанд дулдуйдсан холбоо буй болно гэсэн үг. Энэ маань өөрөө сөргөлдөөнийг арилган өөрчлөх тухай ойлголт. Өөрөөр хэлбэл, бодитой, эсвэл зохиомол саад тотгорыг аль алиныхаа хувьд тайван эрсдэлийн замаар арилгах асуудал. Нэг үгээр хэлбэл, бодитойгоор хэрэгжих зохицуулалтын үр дүнд итгэлцлийг буй болгох явдал. Энэхүү итгэлцэл маань өөрөө хуучин, шийдэгдээгүй асуудлыг зохицуулахад тустай шинэ үндэс суурь болж өгнө. Энэ боломжийг ашиглана гэдэг маань Вашингтон, Москва, Бээжингийн дохио зангаагаар нэгэнт явахгүй болсон дэлхий ертөнцөд Европ тивийн боломжийг хэрэгжүүлэх явдал юм. Их гүрнүүдийн хүч чадал эгнэшгүй их байж болох ч шинэ шинэ хүчний талбар бий болох нь маргаангүй юм. Ер нь төдийд, төчнөөн их гүрэн оршин байх болно гэсэн хэтийн тооцоо хийх хэрэгтэй юм гэж үү? Өнөөгийн дэлхий ертөнц угаасаа олонлогийн болон өөрчлөлт хувьслын шинж төрхөөр илэрхийлэгдэж байна. Жижиг ард түмнүүд ч томоохон тоглоомд жин нөлөөтэй байж болно. Тэд ч бас хэрдээ тохирсон хүчтэй байж, өөрсдөдөө болон бусдад тусалж, эсвэл хор уршиг тарьж чадна.

	Улс гүрнүүдийн зохион байгуулалттай хамтын нийгэмлэгт БНХАУ нэгдэн нийлж байгаа нь миний ойлгож буйгаар, дэлхий ертөнц гурамсан туйлд шилжиж байгаа хэрэг биш. Хоёр, гурваас ч илүү улс төрийн хүчний төв дэлхий дээр бий. Гэвч өргөн уудам Хятад орон зарим нэг зүйлийг эс тооцвол хөгжиж буй орон ч мөн, бас цөмийн гүрэн ч мөнөөс мөн гэдэг нь тодорхой ач холбогдолтой юм. Тэгэх тусмаа гурав дахь ертөнцийн орнуудад элдэв асуудал хуримтлагдсаар байгаа нь үйлдвэржсэн орнуудын талаар тэд урам хугарч байгаатай давхцаж байна.

	Сүүлийн дайны дараагаар шавхагдашгүй амьдрах чадвараа харуулж чадсан Европ тивийн хувьд ирээдүй ард нь биш өмнө нь байна. АНУ-аас хамааралгүйгээр, гэхдээ миний бодож буйгаар түүнтэй нягт холбоотой байж Өрнөд Европ, Жан Моньегийн үзэж буйчлан, эдийн засгийн хамтын нийгэмлэгийн хүрээнээс хальж дэлхийн бодлогын хариуцлага хүлээх чадвартай нэгэн Холбоо болон нэгдэх болно. Үүний зэрэгцээ нийт Европын хамтын ажиллагаа, энхийг сахин хамгаалах үйлс, магадгүй Энх тайвны төлөө түншлэлийн хэлбэрээр өөрийн боломжийг олж авах буй заа. Бодит практик дээр болон үзэл санааны хувьд ямаршуухан саад бэрхшээлийг даван туулах шаардлага тулгарахыг хэлж мэдэхгүй ч, би үүнийг энх тайвны төлөө Европын эвсэл гэж нэрлэмээр санагдаж байна.

	Нобелийн шагналын түүхнээ германчууд Энх тайвны төлөө үйлсийг бодвол хими, физикийн салбарт илүү үнэлэгдэж ирсэн гэдгийг би зүй ёсоор ойлгож байна. Гэвч бид бас энх тайвны үйлсээр ч нэрээ гаргаж байсан билээ. Дайн дажин ямагт энх тайвны төлөө эрмэлзлийг хурайлан дуудаж байсан юм. Миний эх орон Энх тайвныг зориглон номлогчдоор дутаагүй. 1927 онд Нобелийн Энх тайвны шагналыг хүртсэн профессор Людвиг Куайдыг би санаж байна. Тэр бээр түүхийн профессор байсан бөгөөд дайны эсэргүүцэх олон улсын хөдөлгөөнийг дэмжигчийн хувьд Германы Энх тайвны нийгэмлэгийг олон жил тэргүүлсэн. Дэлхийн нэгдүгээр дайны үед Европын нүүрийг тахлан Шинэ эх орон Холбооны гишүүн байсан бөгөөд энэхүү байгууллагын Гүйцэтгэх захирлаар хожим нь Берлиний тэргүүн бургомистр болсон Эрнст Ройтер ажиллаж байсан юм. Альберт Эйнштейн ч энэ байгууллагын анхны гишүүдийн нэг байсан. Аль 1907 оноос Баварын Ландтагийн депутат, дараа нь 1919-1920 оны үед Ваймарын Бүгд Найрамдах Улсын Үндэсний Хурлын гишүүн явсан Л. Куайд гуай хөндлөнгийн шүүхийн шийтгэх эрхийн төлөө, Улс түмнүүдийн холбооны төлөө тэмцэж байлаа. Тэр бээр ардчилсан иргэнлэг эр зоригийн төлөөлөл болж явсаар харийн нутагт цагаачлан нас нөгчсөн билээ.

	Германы анхны Нобелийн Энх тайвны шагналтан Густав Штрезмантай гаднаас нь харваас би холбоотой байгаа нь илт биз. Шагнал хүртэх үедээ тэр бас улс төрийн бодлогод ид идэвхтэй оролцогч байсан юм. Мэдээж, цаг хугацааны шалтгаанаар төдийгүй, хувь хүнийхээ болон улс төрийн аяг аашаар бид хоёрт ялгаа бий. Гэхдээ урьд өмнөхгүйгээр ямар нэгэн юманд хүрэхэд бэрх гэдэг утгаар гарцаагүй талархан дурсах учир бас байх ёстой.

	Дэлхийн нэг, хоёрдугаар дайны араас хардалт сэрдэлт, урам хугаралт, дарамттай байдлын хүйтэн дайн залгасан билээ. Үл итгэлцэл ноёрхсон тэр цаг үе европын ард түмнүүдийг чөдөрлөсөн юм. Дайн зогссоноос хойших таван жилийн дараа нэгэнт үеэ өнгөрөөсөн байр суурьтайгаа зууралдах нь ямар ч үр ашиггүй гэсэн байр суурь баримталж, дотоод, гадаадын эсэргүүцлийг давж чадсан хүн бол Г. Штреземан байсан юм. Тэр бээр аливаа бүхэн сайн сайхан тал руугаа болохын өмнө ядаж итгэлцлийн найдвартай байдлыг сэргээн бүрдүүлэх хэрэгтэй гэж үздэг байлаа. Хүн болгон түүнтэй адил бодолтой байсангүй. Зарим зүйл сайн тал руугаа өөрчлөгдөх хүртэл хардаж болгоомжилж байлгүй болохгүй гэж үзэгсэд олон байсан юм. Энэ бол тэр үедээ ч хэцүү асуудал байсан, өнөөдөр ч байсаар ч байна. Тэр үеийн рейхын Гадаад хэргийн сайд хөнгөн хоомой хүн байгаагүй.

	Тэр бээр харилцан ойлголцол, энх тайвны бодлогынхоо төлөө тэмцсэн бөгөөд чингэхдээ иргэний эр зориг аргах хэрэгтэй байлаа. Тэр үед Герман, Францын харилцаанд дайны уршигт улбаа хамгийн хүндээр нөлөөлж байсан. Өөр хаана ч тийм их үл итгэлцэл хуримтлаастай байсангүй. Штреземан үүнийг сөрсөн бөгөөд нөгөө талаасаа ч нааштай хандах уур амьсгалыг мэдэрч байв. Үүний ачаар Энх тайвны шагналыг хуваалцах ёстой хүн нь Аристид Бриан юм. Английн тус дэмжлэгээр тэр хоёр Локарнод харилцан тохиролцож чадсан зүйлийнхээ талаар Штреземан тэгэхэд хэлэхдээ: "Райн мөрний эрэгт өнө удаан энх амгалан байх нөхцөлийг бүрдүүллээ. Үүнийг их хөршүүд болох хоёр үндэстэн харилцан хүч хэрэглэхээс ёс төртэй татгалзах, энэхүү тохиролцоог бид эс баримталбал, өөрсдөө ч хүч хэрэглэхийн золиос болон хувирч болох бусад гүрнээр үүнийгээ хүлээн зөвшөөрүүлэх замаар буй болголоо" гэж мэдэгдсэн билээ.

	Миний хувьд энэхүү мэдэгдлийн ач холбогдлыг тодорхойлж байгаа гол зүйл нь хүч хэрэглэхээс татгалзах тухай ойлголт юм гэдгийг Та бүхэн болгоох буй заа. Тэр үеийн Германы улс төрийн бодлого үүнийг огт өөрөөр хүлээн авч, мушгин тайлбарлаж Германчуудын татгалзаж болшгүй эрхийг бараг л хөсөрдүүлсэн зүйл мэтээр ой гуттал сурталчилж байсан билээ. Харин сайтар тунгааваас, бусдад аюулгүй байдлыг мэдрүүлж, итгэлцлийн эрин үеийг нээсэн хүч хэрэглэхээс татгалзах тухай асуудал л байсан хэрэг шүү дээ.

	Хүч хэрэглэхээс битүүхэндээ үл татгалзагчид Штреземаны хэлж байсан өнө удаан жилийн энх амгалан байдлыг тэгсхийгээд үгүй хийснийг та бид нар мэдэж байгаа. Гэвч Локарногийн үйл хэрэг үр дүнгүй өнгөрсөн гэж би бодохгүй байна. Дайны зүг хөтөлж болох мөр улбааг бид түүний ачаар таньж сурсан билээ.

	Шинэ бодол санаа ямагт ундрааж байдаг Роберт Шуман, зөнч мэргэний чанараа үргэлж харуулдаг байсан төрийн их зүтгэлтэн Шарль де Голль болон германы талаас консерватив, ухаалаг бодлоготон Конрад Аденауэр нарыг би дурсан санаж байна. Насан өндөр болсон хойноо эх орныхоо мөрөөдөл хүслийг биелүүлж Герман орноо Францтай эе эвийн барилдлагад хүргэх хувь тавилан К. Аденауэрт заяасан юм. ХБНГУ-ыг Өрнөд Европт бүрэлдэн буй болж байсан холбооны болон Атлантын Эвслийн тэгш эрхт гишүүн болгоход тэр бээр өөрийнхөө хийх ёстой зүйлийг хийсэн билээ. Энэ бүхнийг бид тэр үед хэрхэн авч үзэж, үнэлж байсныг сөхөж ярихгүй юм гэхэд Өрнөдөд тухайн цагтаа цогцлоож чадаагүй байсан бол бид өнөөдөр түүнийг Дорнодод буй болгохоор эрмэлзэж чадахгүй байсан гэдгийг дурдууштай байна.

	Герман орон дорно талынхаа хөршүүдтэй хамгийн их асуудал, үл итгэхийн хүнд дарамттай байлаа. Чухам энд л өнөөгийн цаг үеийн шийдэх асуудал оршиж байв. Шийдэгдэх яагаа ч үгүй байна. Бид энэ ажлыг дөнгөж эхлээд байна. Тэгэхдээ биднээс урьд энэ рүү зориглон орогсдын тэр мөр улбааг алдалгүй мөшгөн үргэлжлүүлэх замаар л энэ бүхнийг хийж явна.

	Европын энх тайвны бодлого түүхийн сургамжаас ангид биш юм. Өөрөөр хэлбэл, хар бараан жилүүдийг алгасан тойрох бус, харин ч түүнийг эргэх холбоонд авч үзэх учиртай. Гитлерийн дэглэмийн жигшүүрт он жилүүдэд ч Карл фон Осецкид энх тайвны Нобелийн шагнал хүртээсэн нь гүнзгий утга учиртай.

	Тэр бээр Куайдын хамт Германы Энх тайвны нийгэмлэгт хүчин зүтгэж, үзгийн хурцаар милитаризм, нацизмын эсрэг сөрөн тэмцэж явсан хүн. "Олон үндэстэн хоорондоо арсалдан тэмцэж байсан ч гагцхүү Европын иргэдийн цус л урсаж байсан юм шүү" хэмээн тэр бээр 1921 онд бичиж байлаа. Цаг хугацаа түүнээс зөвхөн иргэний зориг гаргахыг шаардаад зогссонгүй, амь амьдарлаа ч золиослоход хүргэсэн юм.

	Түүнийг шоронд хоригдож байхад эрх баригчдын нэг Нобелийн шагнал хүртэхийнх нь өмнөхөн уг шагналаас татгалзуулахаар шахаж дарамталсан байдаг бөгөөд шагналаас татгалзвал түүнийг шоронгоос гаргаж, ахуй амьдралыг нь баталгаатай болгон цаашид оролдохгүй гэсэн нь бий. Гэвч Осецки "үгүй ээ" гэсэн хариулт өгөөд л шорондоо буцаж орсон юм. Би тэгэхэд 22-хон настай, Берлинд "нууц байдалд" амьдарч байж билээ. Яг тэнд би эсэргүү нарын "кампанид" оролцогчийн хувьд энэ бүхнийг маш ойр мэдэрч байсан юм.

	Карл фон Осецкийг шагнаснаараа Нобелийн Хороо энд хүрэлцэн ирж шагналаа гардан авах боломжгүй, эх орондоо мөрдлөг хавчлагад өртөж байсан нэгэнд хүндэтгэл үзүүлсэн юм. Энэхүү хүндэтгэл нь тэр цаг үед ноёрхож байсан зэрлэг балмад хүчнийг ялсан ёс суртахууны ялалт байлаа. Үүний нь төлөө би өнөөдөр хожуухан ч гэсэн Нобелийн Хороонд чөлөөт Герман орныхоо нэрийн өмнөөс ёс төртэйгөөр талархал илэрхийлэхийг хүсэж байна.

	Түүнчлэн итгэл үнэмшлийнхээ төлөө шорон гянданд тарчилж, эсвэл өөр хэлбэрээр мөрдөгдөн мөшгөгдөж байгаа хүмүүсийн төлөө санаа тавин өмөөрч буй бүх хүмүүст талархахын ялдамд тэднийг улам зоригжуулан, урам хайрлахыг хүсэж байна.

	Гитлерийн эсрэг тэмцэлд оролцож явсан эрэгтэй, эмэгтэй бүх хүнд чухам эндээс гүн хүндэтгэлээ зориуд илэрхийлэх үүрэгтэй гэж би өөрийгөө үзэж байна. Дэлхийн улс орон бүрд эсэргүүцлийн тэмцэлд оролцож явсан хүмүүст баяр хүргэе.

	Германы Эсэргүүцлийн хөдөлгөөнийхөн эрүүл саруул ухаан, хууль цаазат ёс, эрх чөлөөний төлөө тэмцэн ихээхэн хохирол амссан. Тэд л миний сэтгэл зүрхэнд оршсон Герман орныг, шударга хууль ёс, эрх чөлөө сэргэн мандсан эх орныг минь аварч гарсан юм.

	Өчигдөр надад энх тайвны шагнал гардуулсан явдал миний хувьд дэлхий дахины нүдэн дээр нэгэн зүйлийг нотлон харуулснаараа гүн учир утгатай боллоо. Учир нь, Герман орон өөрөө өөртэйгөө эв найрамдалд хүрч, өөрөө өөрийгөө дахин олсныг, төрөлх нутгаасаа дайжин цагаачлахад хүрч явсан нэгэнд эх орныхоо энх тайванч, хүмүүнлэг амин чанарыг дахин олж ухаарах боломж ойлгосных дэлхий дахин харлаа.

	Би бүр гадаад хэргийн сайдын албыг хашиж байх үеэсээ л манай улсын бодлого энх тайвныг сахин бататгах жанжин шугамыг чиг баримжаа болгох учиртай хэмээн үзэж ирсэн. Холбооны гадаад хэргийн сайд бид хоёр энх тайвны төлөө бодлого бол бусдыг алга ташин таашаахаас хавьгүй өргөн зүйл гэдгийг сайн мэднэ. Чухам тодорхой ямар хувь нэмэр оруулж чадахаа бүгд эргэцүүлэн бодох ёстой. Ялангуяа, ХБНГУ ерөнхий зүйл дээр мугуйдлан зүтгэх бус, харин өөрийн өвөрмөц хувь нэмрийг хэрхэн оруулахаа хэлж байх учиртай. Хариулт өгч чадах зүйлээ бусдад үлдээж орхилгүй шийд гаргах үүрэг бидэнд ноогджээ. Өөрийн бодит нөхцөл байдалд дүйцсэн, хэнээр ч орлуулж болшгүй үүргээ бид бусдад алдах ёсгүй.

	Би бодит нөхцөл гэдгийг онцлон хэлж байна. Хэрэв өөрийгөө хуурах гэмд автах, эсвэл улс төрийн бодлогыг хууль зүйн номчирхолтой эндүүрэх аваас бодит нөхцөл байдлыг олж мэдрэхгүй. Кремль бол анхан шатны шүүх биш ээ гэж Ерөнхийлөгч Паасикивигийн хэлснийг шилжмэл утгаар нь Вашингтонд ч хамааруулж болно. Гитлерийн өдүүлсэн дайны тооцоог хийж дуусаагүй гэдгийг би мэдэж байна. Гэхдээ хүний эрхийн зарчим, өөртөө засан тохинох эрхийн талаар надтай наймаалалцах гэж оролдвол эрт, орой, хэзээ ч бүтэхгүй.

	Бодит нөхцөл байдлыг харгалзана гэдэг маань газар нутгийн бүрэн бүтэн байдлыг хэн ч хөндөхгүй, харин ч хил хязгаарын халдашгүй байдлыг хүлээн зөвшөөрнө гэсэн үг. Гэрээ хэлэлцээрт суурилсан хүч үл хэрэглэх зарчмыг санал болгож зүүн хөршүүдээ бидний үгэнд итгэхийг хүсэхдээ бид Холбооны үе үеийн Засгийн газар өмнө нь батлан хэлж, Өрнөдийн гэрээ, хэлэлцээрүүдэд нэгэнт тусгалаа олсон үүрэг хариуцлагаа л залгамжлан бодсон хэрэг. Манай улс төрийн бодлогын логикоос үүдэлтэй хил хязгаарын халдашгүй байдал нь Дорнодтой харилцахад болон Германы хоёр улсын хувьд ч адилхан баримтлагдах ёстой бөгөөд цэргийн хоёр эвслийн системд ч зохицлоо олсон зүйл юм.

	Энх тайвны төлөө эрмэлзэл хийгээд өөрийнхөө эрхийг хамгаалахын төлөө тэмцэл хоёрын эсрэгцэл түгшүүртэй байдал ноёрхож байх үеийн Германы бодлогод нөлөөлж, хурц ширүүн маргааны явцад олон зүйлийг тодорхой болгож өгсөн юм. Манай Өрнөд-Дорнодын бодлого ч үүнээс улбаатай. Өөрийнхөө оршин тогтнох эрхийн шаардлагыг бид хатуу ойлгохын хамт үндэстнээ эгүүлэн нэгтгэх бодол санааг ч мартаагүй. Дорнод Европтой харилцаагаа зохицуулах асуудал манай үндэстний ашиг сонирхолд ч нийцтэй гэх байр сууринаас бид хандсан. Энэ бол хэрэгжүүлсэн алхам, арга хэмжээ, байгуулсан гэрээ, хэлэлцээрийн ердийн үргэлжлэл бус, хил хязгаарыг баталгаажуулах бүх боломжийг ашиглах, шинэ арга зам нээхийн төлөө өргөн агаад олон хэлбэрийн үйл ажиллагааны явц юм.

	"Дорнодын бодлого" гэдэг нэр хаяг миний хувьд дангаараа юуг ч нотлон илэрхийлж чадахгүй. Гэвч энэ "шошго" герман хэлний "Gemuetlichkeit" (тав тухтай байдал, найрсаг зан, эсвэл уужим сэтгэл гэсэн утгатай) гэдэг үгтэй адил онож орчуулахад амаргүй юм шиг атлаа бие даасан ойлголт, олон улсын нэр томьёо болон хувираад байхад үүнээс юуг нь барьж авах вэ? Үг угаасаа заяамал дохио. Түүнийг гуйвуулан ухаарч, мушгин илэрхийлж болох бөгөөд гадаад бодлогыг ямар нэгэн шүүгээ мэтээр энэ удаа нэг шургуулгыг нь, өөр тохиолдолд дараагийнхыг нь татаж онгойлгож болох юм шиг төсөөлөл буй болгодог. Яг бодит байдал дээр аваад үзвэл, манай намжмал байдлын бодлого Өрнөдөөс эхтэй, тэндээ бэхэжнэ. Бидний хувьд гэвэл Өрнөдтэй түншилж, Дорнодтой ойлголцох шаардлага байгаа бөгөөд чухам үүнийг л бид хүсэж байгаа юм.

	Бидний идэвхтэй оролцоотойгоор цогцолж буй Баруун Европын ойртон нягтрал манай хувьд тэргүүлэх чиглэл байх ёстой. Атлантын Эвсэл бол бидний хувьд юугаар ч сольшгүй зүйл. Гэхдээ дэлхий дахины улс төрийн ерөнхий өрнөл хөгжил төдийгүй Өрнөдийн Гэрээнүүдийн онцгой байдал зэрэг нь энэ бүхнээ ЗХУ болон Варшавын Гэрээнд нэгдсэн түүний түншүүдтэй хэвийн, сайн, боломжтой бол найрсаг харилцаагаар улам баяжуулахыг биднээс шаардаж байна. Энэ талаар би Ерөнхийлөгч Помпиду, Ерөнхий сайд Хит, Коломбо болон манай бүх анд нөхөд, холбоотнуудтай санал нэгтэй байгаа юм.

	Бидэнд өөрсдөд маань, нэг үндэстний хоёр улсад байгаа германчуудад хэрэгтэй учраас ЗХУ болон БНПАУ-тай байгуулсан Гэрээнүүдээ бид соёрхон батална. Намжмал, үр нөлөөтэй харилцааг Варшавын Гэрээний бусад оронтой тогтоох явдал бол ХБНГУ-ын Засгийн газрын бас нэг зорилт мөн.

	Хэчнээн бэрхшээлтэй байлаа ч БНАГУ-тай адил тэгш байх зарчмын үндсэн дээр, бүр тодорхой хэлбэл улс хоорондын харилцааны хэлбэрээр харилцаагаа зохицуулна. Чингэхдээ Герман орныг нэг бүхэл бүтэн гэж үзэн, түүний төлөө 4 гүрний эдлэх эрх, хүлээх хариуцлагыг хүндэтгэн үзэх болно. Берлиний талаарх 4 гүрний хэлэлцээртэй холбогдуулан германы хоёр этгээдийн хооронд хийсэн хэлэлцээ нь эрх зүйн хувьд огт өөр байр сууринаас хандаж байгаа хүнд хэцүү асуудлыг ч ярьж зохицуулах боломжтойг харуулж байна.

	ХБНГУ өөрийн боломж бололцооны хязгаарыг мэдэж байгаа. Үүнээс үүдэн бид тодорхой хүч боломжийг эзэмшиж байгаагаа, тухайлбал, энх тайвны бодлогын боломжуудаа ухамсарлаж байгаа юм. Хүчинд тулгуурласан сонгодог бодлогоос энх тайвны ажил хэрэгч бодлогод шилжих гэсэн бидний үйл ажиллагаа нь өөрийн зорилго болон арга хэлбэрийн хувьд ашиг сонирхлоо хэрэгжүүлэхээс тэнцвэржүүлэх хүртэл нөлөөлж чадна. Энэ нь өөрийгөө ялан давах, ажил хэрэгч байх улс төрийн бодлогын хүч, бололцоог дээрхээс дутахгүй маш нарийн тооцоолон, авч үзэхийг шаардах болж байна.

	Бүр ариун гэгээн зүйл мэт болчихсон үндэстний амиа хоохойлох үзэл бодлыг хүмүүн ёсоор бүгдээрээ оршин тогтнохуйн төлөө хариуцлага хүлээж чадахуйц европын, түгээмэл дотоод бодлогоор солин өөрчлөх хэрэгтэй.

	Бидний төсөөлж буй Европын Энх тайвны Пактын зарим элементийг одоо би авч үзье. Ойрын хугацаанд хэрэгжих боломжгүй учраас зохион байгуулалтынх нь талаар ярихаа больё. Харин би байнга л зөрчигдөж байдаг ч гэсэн олон улсын эрх зүйн түгээмэл зарчмуудын талд бат зогсоно гэдгээ зориуд тэмдэглэхийг хүсэж байна. Эдгээр нь НҮБ-ийн үндсэн зарчмууд болж орсон бөгөөд тухайлбал, тусгаар тогтнол, газар нутгийн бүрэн бүтэн байдал, хүч үл хэрэглэх, улс түмний өөртөө засан тохинох эрх, хүний эрх зэрэг юм.

	Эдгээр зарчмыг зарим улс оронд тааруухан хэрэгжүүлдгийг би сайн мэдэх хэдий ч зайлшгүй байх ёстой зарчмууд юм. Дашрамд дурдахад, улс төрч хүний, ялангуяа Засгийн газрын тэргүүний амьдралд байдаг хэцүү зүйлийн нэг нь өөрийн бодож байгаа бүхнийг тэр болгон ил хэлэх боломжгүй, эв найрыг бодолцох ёсонд баригдан яг өөрийнхөө сэтгэл санааг чөлөөтэй уудлан илэрхийлэх аргагүй байдаг явдал билээ.

	Өрнөд Европын ойртон нягтрал цаашид гүнзгийрэх нь нийт Европын аюулгүй байдал, хамтын ажиллагааны үйлст огт уршиг тарихгүй гэдэгт бат итгэж байгаагаа би онцлон тэмдэглэмээр байна. Өрнөд Европ, Америк хоёр салшгүй бөгөөд өөртөө итгэлтэй, тэгш эрхтэй түншийн хувиар тэд бие биедээ хэрэгтэй. Ачааны хүндийг үүрч байдаг их гүрэн АНУ-ын хувьд бидний найрсаг харилцаа бүр ч их нэмэртэй. Миний төсөөлөн хэлж буй эдгээр зүйл бол дэлхий дахины зохион байгуулалт, үзэл бодлын эрч хүч зэргийг өнөөдөр яг байгаа хэвээр нь авч үзэх хэрэгтэй гэсэн бодит санаа бодлоос үүдэлтэй юм. Шал түүхий байгаа гэмээр зүйлтэй зууралдана гэдгээ сайн мэдэх тусмаа бид хуучирсан систем, аминчирхалтай харьцуулбал илүү утга учиртай байж чадахуйц бас цогцлоон бүтээж болохоор тийм л энх тайвны орд харшийг сүндэрлүүлэн босгохыг хичээх ёстой. Энэ бол:

	Нэгдүгээрт, нийт Европын талаарх бидний бодлого нь үндэстэн хийгээд улс гүрнүүдийн зуу зуун жилийн турш тээн хадгалж ирсэн амин чанарыг харгалзах учиртай. Улс гүрнүүд болон тэдний бүлгийн хооронд аль болох тэнцвэртэй байдал тогтоон хадгалах замаар улс орон бүр амин чанар, аюулгүй байдлынхаа талаар найдвартай байхуйц нөхцөлийг бүрдүүлбээс зохилтой. Ийм тэнцвэртэй байдал нь цэргийн хүчний цэгнэсэн системээс хавьгүй давуу байх болно.

	Хоёрдугаарт, улс гүрний харилцаанд хүч хэрэглэх, эсвэл хүч хэрэглэхээр далайлгахыг эгнэгт, наана цаанагүйгээр таягдан хаяваас зохилтой. Эдүгээ оршин байгаа хил хязгаарын халдашгүй байдал бас үүнд хамаарна. Хил хязгаарын халдашгүй байдлыг хамгаална гэдэг маань түүнийг яг дайсагналцах хил байлгана гэсэн үг бас биш.

	Гуравдугаарт, хоёр буюу олон талын аль ч хүрээнд тохиролцсон бай, хүч хэрэглэхээс татгалзах явдлаас цааш ахиж, зэвсэглэлийг хязгаарлах болон зэвсэглэлд хяналт тавих асуудалд европын тэгш эрхтэй оролцоог хангаснаар улам илүү аюулгүй байдалд бид хүрч чадна. Төв Европ дахь цэргийн хүчийг жин банг нь тааруулан багасгах талаар тодорхой хэлэлцээ хийх шаардлагатай байна.

	Дөрөвдүгээрт, улс гүрний дотоод хэрэгт хөндлөнгөөс оролцохгүй байх зарчмыг хүлээн зөвшөөрүүлэх. Гэхдээ энэ бас хангалттай биш. Үзэл бодол, ашиг сонирхлын өрсөлдөөн цаашдаа ч үргэлжлэх учраас энх тайванч Европ байхын тулд бусдын учирлал тайлбарыг анхаарч сонсоход бэлэн байх ёстой. Европт хүлцэх чанар хэрэгтэй. Ёс суртахууны үл тоомсорлох байдал биш, харин үзэл бодлын эрх чөлөө хэрэгтэй.

	Тавдугаарт, эдийн засаг, шинжлэх ухаан, техникийн хамтын ажиллагааг хөгжүүлж, нийт Европын дэд бүтэц байгуулах цаг нь болжээ. Ялангуяа, урьд өмнө чухамдаа соёлын хамтын нийгэмлэг байсан Европын тэрхүү мөн чанарыг нь сэргээн буй болгох хэрэгтэй байна.

	Зургаадугаарт, өнө удаан Энх тайван байдлын нэгэн үндэс бол нийгмийн шударга ёс. Аж амьдралын дорой байдал өөрөө эрх чөлөөгүйн тодорхой илэрхийлэл. Үүнийг лав л Европ тивийн хувьд хувьслын замаар даван туулж болно.

	Долоодугаарт, Европ тив дэлхий дахины өмнө хариуцлага үүрч чаддаг байх ёстой. Эн түрүүнд даян дэлхийн энх тайвны төлөө хамтын хариуцлага. Өөрөөр хэлбэл, манай гараг дээрх өлсгөлөн, ядуу зүдүү байдлыг арилгахад чиглэсэн шударга үйлст хамтын хариуцлагыг үүрэлцэх учиртай.

	Энх тайван гэдэг маань зөвхөн дайн самуунгүй байхын нэр биш ээ. Өнөөдөртөө дайн самуунгүй л байвал сэтгэл ханан талархах ард түмэн зөндөө байгаа. Гэвч өнө удаан хугацааны, шударга энх тайвны дэг журам өөрөө бүхий л ард түмэнд хөгжих боломжийг адилхан олгох ёстой. Энд алсын, хийсвэр зорилгын тухай бус, болбол өнөөгийн зааг ялгааг тодорхой, уг язгуураар нь авч үзэх тухай би хэлж байна. Энэ үйл явц заримынх нь, ялангуяа залуу үеийнхний нүдээр харвал хэтэрхий өчүүхэн хэмжээгээр, олонход нь дэндүү удаан явагдаж байгааг би мэдэж байна. Хуучирсан бүтэц, шинэ боломжийн хооронд бий болсон зохицолгүй нөхцөл байдлын эсрэг залуу хүмүүс хилэгнэн тэмцэх нь хор уршигтай хэрэг биш, харин ч тустай зүйл. Хоосон дүр, бодит байдлын зөрүүг тэд эсэргүүцэж байвал сайн. Ерөөс залуу хүмүүст хэт сургаалдахыг би үнэлдэггүй. Харин тэдний ашиглагдаагүй байгаа эрч хүч, аливаад шүүмжлэлтэй хандахын зэрэгцээ хариуцлагаа ухамсарлаж хамтран ажиллах чанарыг эрэлхийлэн дэмжихийн төлөө байдаг.

	Бидэнд оновчтой билгийн нүд, махруу чанар, тэвчээр хэрэгтэй. Түүнчлэн цоо шинэ зангараг, далайцыг мэдрэх чадвар, хүч чадал бас хэрэгтэй. Агуу том зорилт бидэнд тулгарч байгаа учраас ирээдүйдээ итгэх өөдрөг үзэл болон эрүүл саруул бодит ухааны алтан дунджийг бид олох ёстой. Европ, энх тайван хоёрыг цогцлоон байгуулахаас илүү чухал зүйл ер нь байна гэж үү!

	Өдөр тутмын бодлогын хувьд ойрын үед хоёр зорилт тулгарч байна. Нэг нь, Европын аюулгүй байдал, хамтын ажиллагааны бага хурал болон Европт байрлаж буй цэргийн хүчийг багасгах асуудал. Үүний зэрэгцээ Европын улс гүрнүүд цэргийн эвсэлд нэгдэн орсон эсэхээсээ үл хамааран, Европын хөгжлийн төлөө хэрэгжүүлэх ёстой томоохон төслүүдэд нийцүүлж, хоорондоо эдийн засаг, техник, соёлын хамтын ажиллагаагаа хөгжүүлж эхлэх хэрэгтэй байна. Үүнд улс гүрний хил хязгаар саад тотгор болох ёсгүй.

	Дээр дурдсан бага хурал, хамтын ажиллагааны боломжуудын талаар болон аюулгүй байдлын асуудлыг нэгэн зэрэг авч үзвэл зохино. Европ тивийн Дорнод ба Өрнөд, Умард ба Өмнөдийн хоорондын эдийн засгийн болон бусад хэлхээ холбоонд дулдуйдан бүгдэд маань улам илүү аюулгүй байдал авчрахуйц хамтын ашиг сонирхол, үүрэг хариуцлагын тогтолцоог буй болгох боломжийг би харж байна.

	Хүч үл хэрэглэх явдал аливаа улс гүрний хүлээн зөвшөөрсөн хууль болох учиртай бөгөөд үүгээр хүч түрэмгийлэн халдах явдлыг хаах ёстой. Мэдээжийн урт зам туулж хүрэх энэ зорилтын цаана цэргийн эвслүүдийг ямар нэг байдлаар давж, АНУ, ЗХУ-ын оролцоогүйгээр шийдэх боломжгүй хэвээр байгаа дэлхий дахины асуудлуудыг ч авч үзэх хэмжээний Европын аюулгүй байдлын системд хүрэх эрмэлзэл оршиж байгаа юм.

	Цэргийн хүчийг сайтар багасгавал энэ чиглэлийн замын эхлэл болно. Би 1968 оны зун "Рейкьявикийн дуудлагыг" томьёололцсон хүний нэг бөгөөд тун удалгүй бүтэлгүйтсэний нь бас нэг гэрч. Одоо ч бид бас л туйлын бартаатай зам туулах байх. Гэхдээ Женевийн зэвсэг хураах хорооны сүүлийн 10-аад жилийн уйгагүй зүтгэлийн ачаар байгуулагдсан Антарктид, Цөмийн туршилтыг хориглох, Сансар, Үл дэлгэрүүлэх, Далайн ёроолын, биологийн зэвсгийн зэрэг түгээмэл болон бүс нутгийн гэрээ, хэлэлцээрүүдийн түүхийг ажигласан хүн бол юуны өмнө ямар ч байсан урамшин зоригжсон биз. Их гүрнүүд бусад улс оронтой хамтран аливаа эсрэгцлээ үл харгалзан, Энх тайвныг сахин бэхжүүлэх хамтын сонирхлынхоо зарим хэсгийг олцгоож байна.

	Би нэг онцгой учир шалтгааны улмаас урам зориг орж байна.

	Учир нь энэ жилийн туршид би Ерөнхийлөгч Никсон, Ерөнхий нарийн бичгийн дарга Брежнев нарт тус тусад нь хандан цэргийн хүчийг багасгах зарим асуудлаар санал бодлоо илэрхийлсэн бөгөөд хоёулаас нь нааштай хариу авсан. Дэлхийн хүчирхэг гүрнүүдийн удирдагчид ч цэрэг зэвсэглэлээс өөр зорилгод илүү хөрөнгө мөнгө чөлөөлөн зарцуулж болохгүй гэж үү гэсэн асуултыг бас өөрсдөдөө тавьж байна.

	Энх тайвныг цогцлоох үйлсийн эсрэг үлэмж хүчтэнүүд бас сөрөн зогсож байна. Хүмүүн гэдэг ямаршуу зэрлэг балмад явдал руу халтиран орж болохыг бид ойлгож мэдэцгээсэн. Хүмүүний сэтгэл зүрхний гүнээс аймшигтай үзэн ядалт оргилон гарч улс түмнүүдийг гай гамшиг руу түлхэх аюул оршсоор байгаа бөгөөд түүнийг ямар ч шашин шүтлэг, үзэл суртал, соёлын гялалзсан амжилт найдвартай хааж чадахгүй. Энх тайван эдүгээ эрх чөлөө дөнгөж бүрдэж байсантай жишихүйц өчүүхэн байна. Бид үүнийг жинхэнэ ёсоор нь цогцлоон буй болгох ёстой.

	Үүний тулд бид чухам яагаад энх амгалан байж болдоггүй язгуур шалтгааны талаар илүү сайн мэдэж авах хэрэгтэй. Чухам эндээс бас Энх тайвныг болон мөргөлдөөн зөрчлийн учир шалтгааныг судлахуйн томоохон зорилт урган гарч байна. Нэг үгээр, ухаалаг бодлого явуулахын зэрэгцээ манай гараг дээр хүч хэрэглэх явдлын оронд байж болох итгэл үнэмшил төрүүлэхүйц зүйлийг олж таних явдал хэрэгтэй гэдгийг би хэлмээр байна.

	Sacro egoismo буюу хэсэг бүлгийн дэндүү аминчхан үзэлтэй бид бас тулгарах болно. Түүнийг бид Европтоо бараг өдөр тутам харж байна. Шинэ залуу улс орнуудад үндэсний явцуу аминчирхал маш түргэн, дийлдэхгүй болтлоо өрнөж байгааг, тэр үзэгдэл хэдэн зуун жилийн түүхтэй үндэстнүүдийг ч гүйцэж түрүүлэх хэмжээнд хүрэхэд амархан байгааг түгшин харж байна.

	Үзэл суртал, түүнийг үндэслэгчид болон түүнд итгэн бишрэгсэд хүн төрөлхтнийг улам "сайжруулах" онол номлолоо ариунаар хадгалан бусад сургаал номлолыг давахыг хүсэж байгаа учраас хүмүүний хамтын ахуй амьдралын ёс зүйн үндсэн хэм хэмжээг ч үл хайхран даварсаар байна. Ийм хүчнүүдийн хооронд өнө удаан хугацааны Энх тайван тогтоох аргагүй юм. Тиймээс төр улс ч бай, үзэл суртал ч бай өөрөө өөртөө эцсийн зорилго байж чадахгүй, харин тэд гагцхүү хувь хүн, түүний учир утгатай хөгжилд үйлчлэх ёстой гэдгийг даврагчдад ухааруулах явдал Энх тайвны бодлогын нэг хэсэг мөн.

	Туйлын гэх зүйлд санаархах явдал хүмүүнд аюул занал болж байна. Туйлын үнэнийг зөвхөн өөрөө эрхшээж байгаа мэтээр итгэгсэд, өнөөдөр, энд өөрийнхөө төсөөлдөг диваажинг цогцлооно гэж хууртагдагсад чухамдаа хүмүүний сайн сайхан амьдрах дэг журам соёолон үндэслэхүйц хөрс суурийг дэндүү амархан сүйтгэж байна. Европын ардчиллын уламжлалд ч гэсэн хүмүүнлэг үзлийн зэрэгцээ чөлөөтэй болох явдал боолчлолд хүргэнэ гэсэн дарангуйлалд хөтлөх номлол бий. Залуу хүмүүс надаас нэг бол хэлбэрэлтгүй "тийм", эсвэл тов тодорхой "үгүй" гэсэн байр суурийг л голдуу хүлээдэг. Гэвч миний хувьд зөвхөн үнэнд итгэхэд хэцүү. Тийм учраас би залуу нөхдөдөө болон бусдад хандан үнэн гэдэг олон хувилбартай байдаг юм шүү. Ялангуяа бусдын үнэнийг оргүй үгүйсгэдэг цорын ганц үнэн гэж бүр ч байхгүй гэж хэлдэг юм. Тийм ч учраас би олон үнэний дэнслээд буюу эргэлзэх боломжид ч итгэдэг. Тэгвээс үр дүнтэй байдаг юм. Өөрөөр хэлбэл, байгаа зүйлд асуулт тавьж, эргэлзэж хандах боломж олгодог. Тэр эргэлзээ маань чулуужталаа оршин тогтнож ирсэн зүйлийг ч нурааж чадахуйц хүчтэй байж болно гэсэн үг. Эсэргүүцлийн хөдөлгөөн тэмцлийн үед ч энэхүү эргэлзэх ухаан нотлогдсон бөгөөд ялагдлыг тэвчин туулахад болон ялагсдад ухаан сэхээ оруулахад хэрэг болохуйц хатуу тууштай байдаг нь харагдсан.

	Хүмүүн гэгч ямар агуу, бас хэчнээн явцуухан боломжтой юм бэ? гэдгийг бид өнөөдөр сайн мэддэг болжээ. Бид хүмүүний балмад түрэмгий хийгээд ах дүүсэг нандин чанарын аль алиныг сайтар таньдаг. Тэр бээр өөрийнхөө хийсэн нээлтийг сайн сайхныхаа төлөө, бас өөрийгөө бүрэлгэн устгаж болох эсрэг зүйлд ч хэрэглэх боломжтойг бид мэднэ. Тиймээс түүний аливаа аймшигтай бүхэнтэй эгнэгт салах ёс гүйцэтгэе. Бид хүмүүний зовлон хуваалцах чанар, түүний хариуцлага хүлээх чадварт итгэж байна. Бас энх тайван зайлшгүй хэрэгтэй гэдэгт итгэж байна.

	Ардчилсан социалистын хувьд би өөрийн бодол санаа, ажил үйлсээ хувьсал өөрчлөлтийн төлөө чиглүүлж байна. Хүмүүнд аль нэг систем тулгах аваас түүнийг бүрэлгэн сүйтгэнэ гэсэн үг гэдгийг би мэдэх учраас түүнийг өөрчлөн хувиргахыг би зорихгүй, гэхдээ хүмүүсийн харилцаа өөрчлөгдөж болно гэдэгт би итгэж байна.

	Маш олон ид шидийн юм шиг зүйл буй болж, бас арилан үгүй болохыг би амьдралдаа үзсэн. Бас будилаан, хөнгөн хийсвэр явдал, энгийнчлэл. Энэ бүхэнд хариуцлагын ухамсар нэгд нь дутаж, нөгөөд нь ургуулан бодох чадвар үгүйлэгдэж байсан хэрэг. Түүнчлэн итгүүлж үнэмшүүлэх үнэнч чанар, тууштай байдал, эв санааны нэгдэл гэж юу байдгийг би ухаарсан. Хүмүүний ёс суртахууны хүч чухам хамгийн хүнд үед оргилон гардгийг ч би мэднэ. Аль хэдийн байхгүй болсон гэгддэг зарим зүйл амьд хэвээр байсаар байгааг ч бас үзсэн.

	Энх тайвны шагналыг ердөө таван жилийн хугацаанд зөвхөн зургаан удаа л олгоод, дараа нь хэрэггүй болох биз гэж Альфред Нобель төсөөлж байсан гэдэг. Гэвч түүнээс удаан үргэлжлэхэд хүрчээ. Хэрэв тэгээгүй сэн бол би Та бүхэнд хандан ийнхүү үг хэлэх завшаан тохиохгүй байсан хэрэг.

	1905 онд энх тайвны шагнал хүртсэн хатагтай Берта фон Сутнер өөрийн бичсэн "Зэр зэвсэг сөнөтүгэй" хэмээх номынхоо өөдрөг нөлөөллийг хэтрүүлж үнэлсэн юм гэдэг. Би ч бас тэр номыг уншаад туйлын хүчтэй сэтгэгдэл төрж байсан хүний нэг бөгөөд харин элдвийг үзэж туулсныхаа хойно ч залуу цагийнхаа гэнэн хүмүүнлэг үзлээс татгалзаагүй яваагаа нуух юун. Харин яг энэ цаг мөчид дайн самууны аюул дунд, юуны өмнө Энэтхэгийн хойг дээр болон Вьетнамд амьдарч, гамшиг зовлонг биеэр амсаж байгаа хүмүүсийг дурсахгүйгээр хэлэх үгээ дуусгаж түвдэхгүй байна. Би бас Ойрх Дорнод болон хямрал мөргөлдөөнтэй байгаа бусад нутгийн хүн ардыг ч үүнд хамруулан хэлж байна. Би энд сүртэй уриалга хэлэх нь илүүц биз. Хэмжээгээ мэдэх, ухаалаг загнах, даруу байхыг бусдаас шаардах амархан. Гэвч дайн хийж буй бүх эрх мэдэлтнүүдэд хандан эрүүл саруул ухаан гаргаж, энх амгалан байдал буй болгооч хэмээн хүсмээр байна. Энэ хүсэлт бол миний чин зүрхнээс гарч буй юм шүү!

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


2010 оны хэвлэл “НОБЕЛИЙН ШАГНАЛТНУУДЫН АЙЛДВАР” номын Өмнөх үг 

	Нобелийн шагналтнуудын айлдварыг орчуулж монгол уншигчдынхаа хүртээл болгох санааг анх сэдсэн хүн нь Л. Энх-Амгалан.

	Тэрээр Ленинградын (хуучны нэрээр) Улсын их сургуулийн сэтгүүлчийн ангийг төгсгөхдөө Нобелийн шагналтнуудын лекцийн асуудлаар дипломын ажил хийж хамгаалсан түүхтэй. Төгсөж ирээд сонин хэвлэлийн газар алба хаших зуур утга зохиолын салбарт Нобелийн шагнал хүртэгчдийн айлдвараас орчуулан 1980-аад оны сүүлчээс Утга зохиол урлаг сонинд нийтлүүлж эхэлжээ. Тэрээр Томас Манн, Уйльям Фолкнер, Ясунари Кавабата, Алберт Камю, Александр Солженыцин, Иосиф Бродский зэрэг нийт 14 зохиолчийн айлдварыг орчуулсан бөгөөд аль болох олон хүний лекцийг орчуулж нэгэн сэдэвт ном болгох санаагаа өвөрлөн явсаар эдүгээ бизнесч хүн болсны хувьд зарим орчуулгыг ивээн тэтгэж, хэвлэлийн зардлыг гаргаснаар энэ ном гарч буй юм. Өөрөөр хэлбэл монгол уншигчийг ийм номтой болгож буй гол буянтан бол яах аргагүй Л. Энх—Амгалан.

	Энэ эмхэтгэлд зөвхөн айлдвар төдийгүй нэлээд хэдэн хүний шагнал гардан авахдаа буюу хүлээн авалт дээр хэлсэн үгс орсон буй. 28 хуний тиймэрхүү үг айлдварын орчуулгыг Ц. Доржсүрэн, Д. Одон, 

	Б. Сувд (англи хэлнээс), 

	Л. Удвал (герман хэлнээс), 

	П. Нямаа (чех хэлнээс),

	Г. Жаргалсайхан (польш хэлнээс), 

	C. Батзаяа (унгар хэлнээс), 

	Я. Ганбаатар (хятад хэлнээс) нар хичээнгүйлэн гүйцэтгэсэн болно. Эмхэтгэгч би бээр М. Горбачев. А. Сахаров нарын лекцийг оросоос орчуулснаас гадна бүх хүний орчуулгыг хянан редакторласан болно.

	Энэ бол анхны ном учраас өдий төдий мэргэдийн сайхан айлдварыг оруулж эс чадсаныг уншигч болгоох буй за. Нөгөөтээгүүр ийм ажлыг хэн ч үргэлжлүүлэн хийхэд болохгүй гэхийн газаргүй, бидний гол зорилго бол энэ зүгийн зам мөрийг гаргах явдал байсан юм.

	Орхунт овогт Ц. Гомбосүрэн

